
 

 

 

Ani khapangni mwrwknaisong tei Kwthar Mothani joto poito khlainaisong. 

Pha, Sajla tei Phola Kwtharni mungbai, Kaisa Kaitor. Amen+ 

Khristo thangwi bachakha! 

O Koktisal wngkha belai nangkukma sal chini Mothani bagwi. Chwng hamchajak Feast of Pentecost ni logi Mission 

Sunday no bu palainani, tei o kwnwi pandano o swngcharni Kaitorni bororok wngwi Bini samung khlainani tei barja 

nanani bagwi muitu khlai rwma klaio.  

Missions Sunday: thwinani tei thangnani ringjakma. (Galatia. 2:20) 

Mission Sunday abo calendar o salmari bokjakna bagwi simiya, phiyaba o swngcharo kuchukni ringjakmano muitu 

khlai rwma se klaio. Chwng ahaino kwthang tongnani tei ahaino thwinani bagwi simiya, tamokhe Khristo 

rwktharnai - wngwi thangwi tongnani tei Khristono rwktharnai wngwi thangwi tongnani. Aboni kokmang wngkha, 

Khristoni yaprino rwktharwi tongnani tei bini kwthar bororokni khlailangmano rwktharwi tongnani tei bohrok chini 

aroni langma yakarwi thangsok kha, tei a jorani simi muitu khlaijagwi tongkha. Chwng salbrumno Surima bisingtwi, 

ok bukcha Surima bisingtwi, sakno bukcha wngma bisingtwi tei koinene wngma bisingtwi chini saksakni 

muchungmano khibio. Phiyaba chwng omono ahaino khlaiya. Chwng Kaitorni phanni bosingo tongwi no chwng o 

missionni samungno khalai o, tei buino kok pirma bisingtwi kwbangkuk borokno Bini khairokma, kubui, 

kwtharwma tei khakchangmao Sai manrwnani.  

Phaidi tini chwng chini sajwk tei Sajla songni kokno muitu khlailai anw, je bororok chini Mothani wngwi ochai 

wngkha, sisters of cross wngkha tei chonghor wngkha - bohrok  para rogo, aulikhor rogo tei phatar ha rogo  

Kaitorni samung khlainani kok narwk kha. Bohrok ragwi tongnani, tongthogwi tongnani tei kha logwi tongnani 

bagwi chwng surithai. Phaidi chwng yapharma bisingtwi chini bohrokni ministry ni samungno chubalai anw aboni 

bisingtwi chini bosongo hamkwrai tubui mannani, seminary o tei bigrarokno chubalai mannani chini Mission ni 

samungni bisingtwi.  

Seminary o tei skill development centre rogo chwla sikla tei bwrwi sikli poriui tongnairok ni bagwi surinani chwng 

norokno koijao - bohrok  Kaitorni tei borokni samung khlainani bagwi  saksakno tiyar wngwi tongo. Chwng chini 

Mothani sikla sikli songni bagwi bu surithai, hake bohrok Kaitorni ringmani khorangno khwnaui manani tei hai 

hwnwi saui mannani, ' Ang orose, ano rohordi. ( Jisaia, 6:8).  

Pentecost: sakhi wngnani Phan rwjakma: (Samung 1:8, St. Johon 20:22, St. Mark 16:17-18, St. Luke 10:19).  

Pentecost ni ter wngkha chonghorrokni thanio Phola Kwthar kobol phaimani, tei Khristoni Mission ni samungno 

bohrokni sakao phan rwjakma bisingtwi yang ayang thangwi 'samung kaham khlaikha,' ( Samung 10:38). Omo 

chonghorrokni samung chengma simiya tamokhe abo chini mission ni samung chengma bu klaio.  

 

Ochai tei Chonghorrokno simi Phola Kwthar rwjakya. Chwng jotono bini sakhi wngwi tongnani phan rwjak kha. 

Jephuru chini ganagini khatungmung kwrwi tei kulum kwsa, bemar bai manjakma jora phaio aphuru chwngbu 



hamnani bagwi surinani phan rwjago. Jephuru khoroksa borokno biyalo kwlaijak nugo aphuru chwngbu bohno 

maya chama bisingtwi chubanani bagwi saktharwi mano. Jephuru kebo saichung sak kaisa wngwi khatungmung 

wngwi aphuru bu Khristoni bisingtwi khatungmung rwi mano.  

Motha abo nok bilding simi ya. Abo nwngse - joto Kaitorni bwsarok, Khristoni bwsak wngna bagwi achai kwtal 

wngjak, Phola Kwthar bai koboljak tei Khristoni yak, yakung tei  khorang  wngwi tongnani bagwi o swngcharo 

rohorjak.  

Phaidi chwng tai hao Kaitorni samung ni bagwi bu surilai anw, judakuk khe Afrika hani Rwanda, Liberia tai kubun 

ha rogo chwng chini ministry chengwi tongo. Phainai bisio chwng tai kaichi eba 10 ta hakotor rogo samung 

khlainani khatungwi tongo. Chini bisingni chwla sikla tei bwrwi sikli, bohrok bohrokni langma, rwngma sima, jora 

tei bwkha Kaitorni bagwi rwi mannani. O chapmung rokni bagwi surilai jadi, hake Subrai borokni bwkhao Kaitorni 

tei borokni samungni bagwi bwkhao muchungma tei hamjakma rwthung.  

Apostle's Lent: Chini ringjakmano thangcha rwma.  

Pentecost ni yagulo, motha chwngno hati barnwini bagwi Apostle's Lent palaina sajago. O jora wngkha 

Chonghorrokni langmano twiui uansuklainani - bohrokni ringjakma, sak bedokma, Khristoni thani sak yapharma. 

Omo kaisa jora Kaitorni samungni bagwi swrwngwi painairokno Kaitorni thani yapharnani. O hati bar rogo Kaitorni 

Kokthairokno porina bagwi jora nalaijadi, Mothani Mission ni samungni bagwi Uansukdi, tei Kaitorni samung 

khlainani sep rwdi hwnwi suridi - Sikla phano, chakra phano,  schoolo eba collego sebuk phano. Charles Spurgeon 

uaisa sama hai, 'Tumungno Kaitor Bini seleng wngnani ringkhe, bubagra wngna ta kasodi.'  

O Pentecost jora abo bwkha thangsa phima wngthung, poito rotomsa phima wngthung, Kaitorni samungni 

rohorjak phima wngthung - chini mothao, chini nukhungo tei chini saksakni langmao. Chwng Phola Kwthar bai 

koboljagwi hor chungnai wngthung, hamjakma kuplung tei phan manthung, jotono Kaitorni Kothoma Kaham 

pirnai wngthung.  

Norok Kaitor bai chonghor hwnwi ringjak thung, Phola bai kobol thung, o swngcharo norokno rohorthung, tai 

chwngno hamari khlaithung, phan rwthung tei rohorthung.  

Kwthar Kwthamsa +Kaitor - Pha, Sajla tei Phola Kwthar- bini paiphlaiya khairokma, maya bai twidulthung. Phola 

Kwthar Chonghorrokni sakao ongkhorwi tongphainai tei langma rwnai, mothano kuchukni phan bai kobolnai, 

mission ni samungo choyaui phan twi tongthung. Joto borok kwthar rokni surima tei Kwthar Ama Theotokos, 

chwng Kaitorni  tei borokni  samung khlaithani katimung manthung, tabuk tei molbrum. Amen+ 

Phani hamjakma tei Surima o 

Moran Mor Samuel Theophilus Metropolitan + 


